
কেহ কোন কালে এ সুধা-সলিলে
বঞ্চিত নহে অদ্যাপি;

চিরকাল ইহা আছে এইরূপ
অগাধ অক্ষয় বাণী।

অই যে দেখিছ মাধুরীর রাশি
নারী-রূপ-নিরুপমা,

দেবীমূর্ত্তি ধরি জননীর স্নেহ
প্রকাশে হের সুষমা;

প্রকাশি এখানে বিতরে সলিল
রাখিতে প্রাণীর কুল;

জগত-ভিতরে এই সুধা-নীর,
এ মূর্ত্তি নিত্য, অতুল।”

হেরি কত ক্ষণ হেরি প্রাণ ভরি
কত বার ফিরি চাই!

কত যে আনন্দ উথলে হৃদয়ে
অবধি তাহার নাই।

ধ্যান ধরি হেরি, হেরি চক্ষু মেলি
ভুলি যেন ভূমণ্ডল,

হাতে যেন পাই হেরি যত বার
পবিত্র ত্রিদশ-স্থল।

চাহিয়া আবার হেরি বাণীতটে
চারু ইন্দ্রধনু উঠে;

বাঁকিয়া পড়েছে ধরণী-শরীরে
শিশুগণ ধায় ছুটে;

ধরি ধরি করি ধায় শিশুগণ
ইন্দ্রধনু ধায় আগে;

সরিয়া সরিয়া নানা বর্ণ আভা
প্রকাশিয়া পুরোভাগে;

ধরেছে ভাবিয়া, কেহ বা খুলিয়া
নিজ করতলে চায়,

